


L-Ewropa Tiegħek, Leħnek 2025
Nagħtu vuċi liż-żgħażagħ

Fit-13 u l-14 ta’ Marzu 2025, il-Kumitat Ekonomiku u Soċjali Ewropew (KESE) se jlaqqa’ flimkien kważi 100 parteċipant żagħżugħ u 37 għalliem mill-Istati Membri tal-UE, mill-pajjiżi kandidati u mir-Renju Unit għall-avveniment annwali tiegħu L-Ewropa Tiegħek, Leħnek. Din is-sena, L-Ewropa Tiegħek, Leħnek se jiffoka fuq ir-rwol taż-żgħażagħ fit-tiswir kollettiv ta’ futur reżiljenti. Dan għandu l-għan li jfornihom bl-għodod biex jinvolvu ruħhom f’azzjoni ċivika u jkomplu jikkontribwixxu għal attivitajiet ta’ demokrazija parteċipattiva fil-komunitajiet tagħhom u lil hinn minnhom. 

Kunċett u deskrizzjoni ġenerali 
L-Ewropa Tiegħek, Leħnek 2025 se jkun avveniment ta’ ġurnata u nofs li jinkludi sessjonijiet interattivi u sessjonijiet ta’ ħidma kollaborattivi. Il-faċilitaturi b’esperjenza se jiggwidaw is-sessjonijiet, jgħinu lill-parteċipanti jartikolaw il-fehmiet tagħhom u jfasslu rakkomandazzjonijiet li wara jintużaw biex iwasslu l-aspettattivi, it-tħassib, l-interessi, il-prijoritajiet u t-tamiet tagħhom ta’ futur Ewropew li jaqbel mal-aspettattivi tagħhom.

Is-sessjonijiet ta’ ħidma se jkunu strutturati madwar mistoqsijiet li mistennija jispiraw komunikazzjoni u dibattitu miftuħa u biex jidderieġu l-involviment u d-djalogu taż-żgħażagħ. Dawn huma xi eżempji ta’ mistoqsijiet li jistgħu jispiraw id-dibattiti:


1. X’tip ta’ Ewropa tixtieq tgħix fiha, u liema kwistjonijiet huma importanti għalik?
2. Kif tipprevedi dan il-futur Ewropew u xi rwol għandu jkollhom iż-żgħażagħ fit-tiswir tiegħu?
3. Iż-żgħażagħ x’jistgħu jikkontribwixxu fir-rigward tat-tiswir ta’ Ewropa li tirrifletti l-valuri u l-prijoritajiet tal-poplu tagħha?

Il-parteċipanti se jiġu mħeġġa jaħsbu bir-reqqa dwar it-twemmin, l-aspettattivi u l-prijoritajiet tagħhom u kif jistgħu jipparteċipaw fit-twettiq tagħhom. 

Matul id-diskussjonijiet, il-parteċipanti se jidentifikaw u jesploraw passi possibbli għall-kollaborazzjoni bejn il-fruntieri, u fl-istess ħin irawmu sens ta’ unità u responsabbiltà kondiviża. L-avveniment huwa wkoll spazju għall-iskambju bejn il-kategoriji differenti ta’ parteċipanti; studenti tal-iskola, Kunsilli Nazzjonali taż-Żgħażagħ u diversi organizzazzjonijiet taż-żgħażagħ.


L-avveniment se jilħaq il-qofol tiegħu f’sessjoni plenarja fejn il-parteċipanti se jsawru l-ideat tagħhom f’rakkomandazzjonijiet. 

Bħala segwitu, il-Grupp taż-Żgħażagħ tal-KESE se jikkondividi r-rakkomandazzjonijiet bħala kontribut potenzjali għall-ħidma konsultattiva u politika mwettqa mill-KESE. Fejn possibbli, il-Grupp taż-Żgħażagħ se jsemmihom ukoll f’avvenimenti barra s-sede u se jikkunsidra kif jintegrahom fl-Opinjonijiet magħżula li huma soġġetti għat-Test taż-Żgħażagħ tal-UE fil-KESE.

Ir-rakkomandazzjonijiet ta’ L-Ewropa Tiegħek, Leħnek jistgħu jservu ta’ kontribt għat-tieni Ġimgħa tas-Soċjetà Ċivili tal-KESE, li se tiffoka fuq it-Tisħiħ tal-Koeżjoni u l-Parteċipazzjoni f’Soċjetajiet Polarizzati u se ssir ġimgħa biss wara (17-21 ta’ Marzu 2025). Dawn jistgħu jservu bħala bażi għal diskussjonijiet iffukati fuq iż-żgħażagħ matul il-Ġimgħa tas-Soċjetà Ċivili u jiġu kondiviżi ma’ rappreżentanti ta’ livell għoli mill-istituzzjonijiet Ewropej.





Il-format u l-istil ta’ L-Ewropa Tiegħek, Leħnek 2025

Sabiex jiġu ffaċilitati l-involviment u l-impenn tal-parteċipanti fid-diskussjonijiet, is-sessjonijiet ta’ ħidma ta’ L-Ewropa Tiegħek, Leħnek se jiġu ospitati bl-użu ta’ tmexxija parteċipattiva jew il-metodi ta’ The Art of Hosting. Dan huwa mod effettiv ħafna biex jiġu sfruttati l-għerf kollettiv u l-kapaċità awtoorganizzattiva ta’ gruppi ta’ kwalunkwe daqs.

Abbażi tas-suppożizzjoni li n-nies jiddedikaw l-enerġija tagħhom u jsellfu r-riżorsi tagħhom għal dak li huwa l-aktar importanti għalihom, dawn il-metodi jikkombinaw proċessi ta’ konverżazzjoni b’saħħithom li jistiednu lin-nies jieħdu inkarigu tal-isfidi li jiffaċċjaw.

